
Добро утро дипломци, горди родители и членови на семејствата, Ректоре 

Абази, д-р Фарингтон и членови на Одборот на Универзитетот,  академски кадар  и 

поранешни студенти  на Универзитетот на Југоисточна Европа и пријатели на 

Универзитетот: ми претставува чест што сум дел од оваа церемонија и што ве 

придружувам  на оваа свеченост.   

Би сакал да додадам на она што го рече д-р Фарингтон, и да потсетам дека 

на денешен ден, пред 65 години, - на 4 јуни 1944, на “Денот Д” – им се 

придруживме на нашите сојузници во уривањето на Хитлеровиот атлански ѕид. Тоа 

покажува што можат луѓето да направат кога работат заедно за заедничка цел.   

Денеска би сакал да зборувам  за два поздравни говори  од нашиот Државен 

секретар, Хилари Клинтон.  Првиот говор таа го напиша  кога дипломираше  на 

Колеџот Велесли во 1969 година. Вториот беше пред неколку недели  на 

Универзитетот Њујорк на Стадионот Јенки во Њујорк.   

За првиот говор  нејзините соученици ја избраа да зборува во нивно име.  

Таа зборуваше за празнината  помеѓу ,,очекувањето и реалноста”  со која 

студентите на универзитетите се соочуваат, помеѓу вистинскиот свет надвор од 

универзитетот и оној каков што го посакуваме. Таа  и нејзините соученици 

направија нешто за да ја пополнат таа празнина. Тие започнаа со  Upward bound 

програмата  на Велесли со цел да им помогнат и да ги подготват младите од 

семејствата со помали примања да се запишуваат на универзитет. Студентите од 

таа програма кои потоа дипломираа на Велесли  кога беа помлади можеби никогаш 

не  се надеваа дека ќе се запишат на универзитет. Тоа беше вистинскиот начин  на 

кој може да се  измени реалноста и да се доведе во  согласност  со очекувањата.  

Минатиот месец, по четириесет години од нејзиното дипломирање, 

Секретарот Клинтон  зборуваше  на Јенки стадионот за време на церемонијата на 

дипломците од Универзитетот Њујорк. Таа спомена  дека  700,000  меѓународни 

студенти  минатата година дојдоа да студираат во САД. Таа рече дека е посветена 

на рационализирање  на визниот процес, особено за студентите  по наука и 

технологија. Всушност Даниела Ристова од Македонија  сега е на  докторската 

програма на Фулбрајт за наука и технологија  на Универзитетот Њујорк, и студира 

растителна генетика. Исто така и една студентка од Универзитетот на Југоисточна 

Европа, Енеида Алиманова ќе ги започне магистерските студии во рамките на 



Фулбрајт програмата следната година на Универзитетот Орегон . Таа ќе биде 

првата студентка од ромската заедница  од Македонија која ќе биде дел од оваа 

програма. Ректоре Абази, вие и вашиот Универзитет треба да сте горди  за 

поддршката на нејзиното образование.  

Според тоа, се надевам дека повеќето од вас ќе размислат за продолжување 

на студиите во САД, можеби преку програмата Фулбрајт или пак приватно.  

Преку овој вид на студии  вие ќе станете граѓани - дипломати и ќе 

изградите, како што рече и Секретарот Клинтон, “ заедничка заложба за решавање 

на заедничките проблеми на нашата планета.”  Таа додаде, ,, Со создавање на ваши  

сопствени мрежи , вие може да ја зголемите моќта на владите. . . .Вие може да 

помогнете  во поставувањето на темелите на една глобална соработка  која е 

неопходна доколку сакаме, сега да ставиме крај на гладот и да ја совладаме 

болеста, да се бориме со климатските промени и на секое дете да му овозможиме  

да го живее својот потенцијал, колку што му е од Бога дадено. ”   

Затоа, доколку знаете  како очекувате светот да биде подобар, вие имате 

едноставна цел:  да ја смените реалноста и да го живеете својот потенцијал. Без 

разлика кои се предизвиците, не велите дека неможете да го направите тоа. Кажете 

дека ќе го направите тоа. Неодамна, нашата амбасада беше спонзор на  маршот 

,,Напред Розово. Чекори против ракот на дојка” во Скопје   и  нашето Американско 

катче  тука во Тетово  организираше еден автобус со учесници  за  поддршка на 

овој многу важен настан.  Некои од вас, сигурен сум  дека беа таму,  и од се срце 

покажаа дека се грижат за нивните сограѓани. Некои од вас  веќе почнаа да ја 

менуваат реалноста. Ви честитам. Продолжете. Не запирајте. Направете нешто 

повеќе. Ова нека биде вашиот “Ден Д”. Погледнете кон историјата од перспектива. 

Продолжете во духот на реална решителност за да ги остварите вашите цели.  

Ви благодарам за вашата покана овде. Во името на  Државниот секретар Клинтон, 

Претседателот на Соединетите Американски Држави Барак Обама, ви честитам и 

се најдобро на сите вас за вашиот успех во остварувањето на вашите најважни 

цели.   

 


